ԱՄՓՈՓԱԹԵՐԹ
««ՆԵՐԴՐՈՒՄԱՅԻՆ ՖՈՆԴԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ», ««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻԱԿԱՆ ՕՐԵՆՍԳՐՔՈՒՄ» ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ», ««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԵՆՏՐՈՆԱԿԱՆ ԲԱՆԿԻ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ», ««ՓՈՂԵՐԻ ԼՎԱՑՄԱՆ ԵՒ ԱՀԱԲԵԿՉՈՒԹՅԱՆ ՖԻՆԱՆՍԱՎՈՐՄԱՆ ԴԵՄ ՊԱՅՔԱՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ», ««ԱՐԺՈՒԹԱՅԻՆ ԿԱՐԳԱՎՈՐՄԱՆ ԵՒ ԱՐԺՈՒԹԱՅԻՆ ՎԵՐԱՀՍԿՈՂՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ», ««ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՕՐԵՆՔՆԵՐԻ ՆԱԽԱԳԾԵՐԻ  ՎԵՐԱԲԵՐՅԱԼ ԱՌԱՋԱՐԿՈՒԹՅՈՒՆՆԵՐԻ ԵՎ ԴԻՏՈՂՈՒԹՅՈՒՆՆԵՐ












	1․  ՀՀ էկոնոմիկայի նախարարություն
	03․01․2024

	
	   No 01/21422-2023


	1. Լրացուցիչ հիմնավորման կարիք ունեն օրենքի 3-րդ հոդվածի 1-ին մասի 1-ին կետով նախատեսվող սահմանափակումները, մասնավորապես՝ ներդրողների հավաքագրված միջոցների՝ ներդրողների վերադարձի իրավունքի սահմանափակումը։
	Չի ընդունվել: 
Կատարված փոփոխությամբ հստակեցվել է «ներդրումային ֆոնդ» հասկացության սահմանումը: Այն որևէ կերպ չի սահմանափակում ֆոնդի միջոցները ներդրողներին վերադարձնելու հնարավորությունը: 

	2. Նախագծի 26-րդ հոդվածով ֆոնդի գործունեության համար ուղղակիորեն անհրաժեշտ անշարժ գույքի ձեռքբերմանն ուղղված սահմանափակումը կարող է անդրադառնալ ֆոնդի արդյունավետ կառավարման վրա, ուստի առաջարկում ենք Օրենքի 39-րդ հոդվածի 2-րդ մասի 2-րդ կետն անփոփոխ թողնել։ 

	Չի ընդունվել: 
Ֆոնդի (այդ թվում՝ կորպորատիվ ֆոնդի) կառավարումն իրականացնում է ֆոնդի կառավարիչը, որն իր գործունեության համար անհրաժեշտ ծախսերը (այդ թվում՝ անշարժ գույքի ձեռքբերման) կատարում է իր միջոցների հաշվին: Ուստի Օրենքի 39-րդ հոդվածի 2-րդ մասի 2-րդ կետի անհրաժեշտությունը չկա: Ավելին, դրա բացակայությունը որևէ կերպ չի կարող բացասաբար ազդել ֆոնդի կառավարման արդյունավետության վրա: 

	3. Հաշվի առնելով, որ «Կառավարության կառուցվածքի մասին» Հայաստանի Հանրապետության օրենքի հավելվածի 14-րդ կետի համաձայն Էկոնոմիկայի նախարարությունը մշակում է ներդրումների խթանման քաղաքականությունը, և, միևնույն ժամանակ, նշյալ հավելվածի 16-րդ կետի համաձայն ֆինանսերի նախարարությունը մշակում է ֆինանսական շուկաների քաղաքականությունը՝ առաջարկվում է նախագծի 8․1, 8․2 և 110․1 հոդվածներով Կենտրոնական բանկին կամ վերջինիս խորհրդին վերապահված լիազորությունները փոխանցել Կառավարությանը։ 
Ի լրումն վերը նշվածի, առաջարկում ենք դիտարկել Հայաստանի Հանրապետության Կենտրոնական Բանկի կողմից արժեթղթերի և ներդրումային հիմնադրամների կարգավորման գործառույթն առանձնացնել առանձին կառույցում, ինչն ընդունված է աշխարհի բոլոր զարգացած երկրներում։

	Չի ընդունվել: 
Նախագծի 8․1, 8․2 և 110․1 հոդվածներով Կենտրոնական բանկին կամ վերջինիս խորհրդին վերապահված լիազորությունները փոխանցել Կառավարությանը փոխանցելու առաջարկն անընդունելի է ու չհիմնավորված։ 

[bookmark: _GoBack]Հայաստանի Հանրապետության Սահմանադրությամբ և «Հայաստանի Հանրապետության կենտրոնական բանկի մասին» Հայաստանի Հանրապետության օրենքով ֆինանսական համակարգի լիազոր մարմինը Հայաստանի Հանրապետության կենտրոնական բանկն է, որը Սահմանադրությամբ և օրենքով իրեն վերապահված գործառույթներն իրականացնելիս անկախ է այլ մարմիններից և ունի հենց Սահմանադրությամբ և օրենքով սահմանված բավարար գործիքակազմ կարգավորման և վերահսկողության քաղաքականության և ռազմավարության մշակման համար, որոնք միտված են նաև ֆինանսական համակարգի և տնտեսության զարգացմանը։    
Դեռևս 2005 թվականին ընդունվեց «Ֆինանսական կարգավորման և վերահսկողության միավորված համակարգի ներդրման մասին» Հայաստանի Հանրապետության օրենքը, որի ներքո Հայաստանի Հանրապետության կենտրոնական բանկում, որպես անկախ ու կայացած կառույց, ներդրվեց կարգավորման և վերահսկողության միավորված համակարգը։ Միավորված համակարգի ներդրման նպատակներից էր նաև ֆինանսական համակարգի և դրա մասնակիցների բնականոն զարգացման համար անհրաժեշտ պայմաններ ապահովելը, այդ թվում՝ ֆինանսական շուկայի զարգացմանն ուղղված միասնական միջոցառումների մշակումն ու իրականացումը։   Ընդ որում, Օրենքի ընդունումից ի վեր Հայաստանի Հանրապետության ֆինանսական համակարգի շարունակական բարեփոխումները և զարգացումները վկայում են միասնական համակարգի ներդրման արդյունավետության և հայաստանյան ֆինանսական շուկայում դրա առավել նպատակահարմարության մասին։ 
«Հայաստանի Հանրապետության կենտրոնական բանկի մասին» ՀՀ օրենքը (մասնավորապես՝ 39․1-րդ հոդված) և «Ֆինանսական կարգավորման և վերահսկողության միավորված համակարգի ներդրման մասին» ՀՀ օրենքը (մասնավորապես՝ հոդված 3) ամրագրում են ՀՀ կենտրոնական բանկի՝ որպես ֆինանսական համակարգի միասնական վերահսկողի իրավասությունների իրավական հիմքերը ներդրումային ֆոնդերի կարգավորման և վերահսկողության բնագավառներում։ 
«Ներդրումային ֆոնդերի» մասին ՀՀ օրենքը մանրամասնում է ներդրումային ֆոնդերի կարգավորման և վերահսկողության բնագավառում կենտրոնական բանկի տարբեր իրավասությունները։ Նախագծի նշված հոդվածները ոչ հրապարակային ներդրումային ֆոնդերի կարգավորման և վերահսկողության տեսանկյունից Կենտրոնական բանկին օժտում են այնպիսի լիազորություններով ինչպիսիք Կենտրոնական բանկն արդեն իսկ ունի հրապարակային ֆոնդերի կարգավորման և վերահսկողության շրջանակներում։ Հետևաբար՝ Կենտրոնական բանկի կողմից այդ իրավասությունների իրականացումը միանգամայն իրավաչափ և տրամաբանական է և նպատակահարմար չենք համարում դրանց փոխանցումը այլ մարմնի։  

	2․ ՀՀ ֆինանսների նախարարություն
	14․11․2023

	
	№ 01/11-1/22186-2023


	ՀՀ ֆինանսների նախարարությունն ուսումնասիրել է ««Ներդրումային ֆոնդերի մասին» Հայաստանի Հանրապետության օրենքում փոփոխություններ և լրացումներ կատարելու մասին», ««Հայաստանի Հանրապետության քաղաքացիական օրենսգրքում» փոփոխություններ և լրացումներ կատարելու մասին», ««Հայաստանի Հանրապետության կենտրոնական բանկի մասին» Հայաստանի Հանրապետության օրենքում փոփոխություններ կատարելու մասին», ««Փողերի լվացման և ահաբեկչության դեմ պայքարի մասին» Հայաստանի Հանրապետության օրենքում փոփոխություններ կատարելու մասին», ««Արժութային կարգավորման և արժութային վերահսկողության մասին» Հայաստանի Հանրապետության օրենքում լրացում կատարելու մասին», ««Պետական տուրքի մասին» Հայաստանի Հանրապետության օրենքում լրացում կատարելու մասին» Հայաստանի Հանրապետության օրենքների նախագծերը և հայտնում է, որ դիտողություններ և առաջարկություններ չունի:
	Ընդունվել է ի գիտություն։

	3․ ՀՀ արդարադատության նախարարություն

	1. Նախագծի 3-րդ հոդվածի 10-րդ մասով նախատեսվում է «Ներդրումային ֆոնդերի մասին» oրենքի 3-րդ հոդվածի 1-ին մասում 27-րդ կետից հետո լրացնել հետևյալ բովանդակությամբ 28-րդ կետ՝ Ոչ հրապարակային ֆոնդի կառավարումն իրականացնող անձ՝ սույն օրենքով սահմանված կարգով ոչ հրապարակային ֆոնդի կառավարման թույլտվություն ստացած անձ, որն իրականացնում է սույն օրենքին համապատասխան ստեղծված ոչ հրապարակային ֆոնդի կառավարումը: 
	Գտնում ենք, որ վերոնշյալը որպես հասկացություն սահմանելու անհրաժեշտությունը բացակայում է, քանի որ ոչ հրապարակային ֆոնդի կառավարումն իրականացնող անձ հասկացության բովանդակությունը պարզ է, ուստի՝ Նախագծի 3-րդ հոդվածի 10-րդ մասն առաջարկում ենք հանել:
	Ընդունվել է ի գիտություն։
««Ներդրումային ֆոնդերի մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի նախագծի հիմնական նպատակներից է ոչ հրապարակային ներդրումային ֆոնդերի համար հրապարակային ֆոնդերին համաչափ կարգավորման դաշտ ստեղծելը։ Այդ իսկ պատճառով ոչ հրապարակային ֆոնդերին առնչվող նոր դրույթները առավելագույնս համարժեք են հրապարակային ֆոնդերի համար նախատեսված դրույթներին։ 
Այսպես՝ «Ներդրումային ֆոնդերի մասին» oրենքի 3-րդ հոդվածի 1-ին մասում 22-րդ կետը սահմանում է «ֆոնդի կառավարիչ» հասկացությունը՝
«ֆոնդի կառավարիչ` սույն օրենքով սահմանված կարգով ֆոնդի կառավարման լիցենզիա ստացած անձ, որն իրականացնում է սույն օրենքին համապատասխան ստեղծված ֆոնդի կառավարումը (այսուհետ` կառավարիչ).»։ 
Այդ նույն տրամաբանությամբ Նախագծում նախատեսվել է «ոչ հրապարակային ֆոնդի կառավարումն իրականացնող անձի» հասկացությունը։ 

	2. Նախագծի 7-րդ հոդվածի 4-րդ մասով նախատեսվում են հոդվածները, որոնք տարածվում են ոչ հրապարակային ֆոնդերի վրա:
Գտնում ենք, որ նման հղումներով բարդացվում է համապատասխան հոդվածը, մասը, կետը, նախադասությունը (ընդ որում նաև՝ «բացառություն» բառը օգտագործելով) գտնելու հավանականությունը, որով և խառնաշփոթ է առաջանում նման կարգավորումները ընկալելու առումով:

	Ընդունվել է ի գիտություն
Նշված հոդվածում ոչ հրապարակային ֆոնդերի վրա տարածվող հոդվածների թվարկումը նպատակ ունի ապահովել օրենքի այնպիսի մեկնաբանությունը և կիրառումը, որի արդյունքում չեն առաջանա տարընկալումներ և  հստակ կլինի՝ արդյոք տվյալ դրույթը տարածվում է ոչ հրապարակյին ֆոնդերի և դրանց կառավարիչների վրա, թե ոչ։ 
Հարկ է նկատել, որ իրավական տեխնիկայի տեսանկյունից այլընտրանքային լուծումները օրենքի միատեսակ և աներկբա կիրառումը չեն դյուրինացնում, այլ ընդհակառակը, օրենքի կիրառումը դարձնում են բարդ և կարող են իրավակիրառ խնդիրներ առաջացնել թե՛ վերահսկողի, թե՛ շուկայի մասնակիցների համար։  

	3. Նախագծի 8-րդ հոդվածով նախատեսվում է «Ներդրումային ֆոնդերի մասին» օրենքը 8-րդ հոդվածից հետո լրացնել նոր հոդվածներով, որոնցից է ոչ հրապարակային ֆոնդի կառավարումն իրականացնող անձի նկատմամբ պահանջները վերտառությամբ 8.3. հոդվածը:
Քանի որ ֆոնդերի հսկողությունն իրականացվում է Կենտրոնական բանկի կողմից, ուստի առաջարկում ենք կարգավորումներն ընտրել հենց ԿԲ-ի կողմից հսկողություն իրականացվող այլ իրավական ակտերի օրինակներով: Օրինակ, «Բանկերի և բանկային գործունեության մասին» ՀՀ օրենքի 22-րդ հոդվածը վերնագրված է «Բանկի ղեկավարները, նրանց որակավորման կարգը», որի առաջին մասով սահմանվում է թե ով կարող է լինել բանկի ղեկավար, այնուհետև անդրադառնում է սահմանափակումների: Լրացվող 8.3.  հոդվածը առավելապես վերաբերում է ոչ թե պահանջներին, այլ սահմանափակումներին, ուստի կարծում ենք հոդվածի վերնագիրը կարող է լինել հետևյալ կերպ. «Ոչ հրապարակային ֆոնդի կառավարումն իրականացնող անձի նկատմամբ սահմանափակումները» կամ կարող է հոդվածի կառուցվածքն իրականացնել «Բանկերի եվ բանկային գործունեության մասին» ՀՀ օրենքի 22-րդ հոդվածի նման:
	Ընդունվել է ի գիտություն
Լրացվող 8.3.  հոդվածը միայն ղեկավարների մասին չէ, այն սահմանում է ոչ հրապարակային ֆոնդի կառավարումն իրականացնող անձի նկատմամբ մի շարք պահանջներ, այդ թվում՝ ղեկավարների, նշանակալից մասնակիցների, ինչպես նաև նախատեսում է Կենտրոնական բանկի` տեղեկատվության բացահայտման, տնտեսական նորմատիվներ և այլ պահանջներ սահմանելու իրավասություններ և այլն: Այն նպատակ ունի սահմանել «Ներդրումային ֆոնդերի մասին» Հայաստանի Հանրապետության օրենքի 9-12-րդ գլուխներով հրապարակային ֆոնդի կառավարչի համար սահմանված պահանջներին համանման դրույթներ: Ուստի լրացվող հոդվածի անվանումը փոխելու անհրաժեշտությունը բացակայում է:  


	4. Նախագծի 8-րդ հոդվածով լրացվող 8.4 հոդվածի 1-ին մասով սահմանվում են այն դեպքերը, երբ ոչ հրապարակային ֆոնդի կառավարման թույլտվությունը կարող է դադարեցվել:  Մինչդեռ գտնում ենք, կարող է ձևակերպումը խնդրահարույց է նախատեսված իրավակարգավորումների պարագայում: Այսպիսով՝ վերոնշյալ կարգավարմամբ սահմանվում է հայեցողական լիազորություն՝ ըստ որի լիազոր մարմինը կարող է կա՛մ հոդվածով նախատեսված պայմանների առկայությամբ դադարեցնել ոչ հրապարակային ֆոնդի կառավարման թույլտվությունը կա՛մ ոչ: Ուստի՝ վերոնշյալ հոդվածի 1-ին մասն անհրաժեշտ է խմբագրել՝ նախատեսելով ձևակերպում, որը չի հանգեցնի կամայականությունների կամ կոռուպցիոն ռիսկերի առաջացման: 

	Ընդունվել է ի գիտություն։
Կարգավորող և վերահսկող մարմնի կողմից ռիսկերի վրա հիմնված վերահսկողության իրականացման համար անհրաժեշտ հայեցողությունն ու իրավասությունները ֆինանսական ոլորտի կարգավորման հիմնաքարերից են։ 
Այս մոտեցումը համապատասխանում է միջազգային լավագույն փորձին:
Այդ սկզբունքի հիման վրա համանման ձևակերպմամբ դրույթներ են նախատեսված նաև ֆինանսական ոլորտը կարգավորող այլ իրավական ակտերում, օրինակ՝ բանկերի համար՝ «Բանկերի և բանկային գործունեության մասին» օրենքի 65-րդ հոդվածով, ներդրումային ընկերությունների համար՝ «Արժեթղթերի շուկայի մասին» օրենքի 42-րդ հոդվածով, հրապարակային ֆոնդերի կառավարիչների համար՝ «Ներդրումային ֆոնդերի մասին» օրենքի 59-րդ հոդվածով:  Այս դրույթների համաձայն՝ Կենտրոնական բանկն իր կողմից տրամադրված լիցենզիան կամ թույլտվությունն ուժը կորցրած կճանաչի՝ կախված նրանից, թե որքանով են վերահսկվող անձի կողմից կատարված խախտումները խնդրահարույց և ինչ մեծությամբ ռիսկեր են ստեղծում ֆինանսական համակարգի և սպառողների համար:  
Այդպիսի ձևակերպումը բխում է վերահսկողական գործունեության առանձնահատկությունից, որի շրջանակներում Կենտրոնական բանկը յուրաքանչյուր դեպքում ուսումնասիրում է հայտնաբերված խախտումները և ըստ դրանց համադրության, պարբերականության և այլ էական հանգամանքների հիման վրա կայացնում է հիմնավորված որոշում։   

	Նախագծի 8-րդ հոդվածով լրացվող 8.4. հոդվածի 1-ին մասի 3-րդ կետի համաձայն՝ Ոչ հրապարակային ֆոնդի կառավարման թույլտվությունը կարող է դադարեցվել, եթե ոչ հրապարակային ֆոնդի կառավարումն իրականացնող անձը կամ նրա ղեկավարները թույլ են տվել սույն օրենքի, այլ օրենքների, դրանց հիման վրա ընդունված նորմատիվ իրավական ակտերի պահանջների պարբերական (երկու և ավելի) խախտումներ: 
Անհրաժեշտ ենք համարում նշել, որ պարբերականությունը ենթադրում է նաև որոշակի ժամանակահատված, որի ընթացքում խախտումների ինտենսիվությամբ է որոշվում որոշակի սանկցիայի վրա հասնելը, ուստի առաջարկում ենք նախատեսել «մեկ տարվա ընթացքում» ժամանակահատվածը երկու և ավելի խախտումների համար: Օրինակ՝ համանման կարգավորումներ կան «Գրավատների և գրավատնային գործունեության մասին» օրենքի 20-րդ հոդվածի 1-ին մասի 18-րդ հոդվածի 3-րդ մասում, 20-րդ հոդվածի 1-ին մասում:

	Ընդունվել է ի գիտություն
Ոչ հրապարակային ֆոնդի կառավարումն իրականացնող անձի կողմից իրավական ակտերի պահանջների պարբերական (երկու և ավելի) խախտումների համար ժամանակահատվածի սահմանման անհրաժեշտություն չկա, քանի որ այն համարվում է թույլտվությունը դադարեցնելու հիմքերից մեկը, իսկ այդ հիմքով  Կենտրոնական բանկն իր կողմից տրամադրված թույլտվությունն ուժը կորցրած կճանաչի՝ կախված նրանից, թե որքանով են վերահսկվող անձի կողմից կատարված խախտումները խնդրահարույց և ինչ մեծությամբ ռիսկեր են ստեղծում ֆինանսական համակարգի և սպառողների համար:  Բացի այդ, նման դրույթներ սահմանված են նաև ներդրումային ընկերությունների համար՝ «Արժեթղթերի շուկայի մասին» օրենքի 42-րդ հոդվածով, հրապարակային ֆոնդերի կառավարիչների համար՝ «Ներդրումային ֆոնդերի մասին» օրենքի 59-րդ հոդվածով:  

	5. Նախագծի 8-րդ հոդվածով լրացվող 8.4. հոդվածի 5-րդ մասով նախատեսվում է, որ ոչ հրապարակային ֆոնդի կառավարման թույլտվության դադարեցման որոշումը, ընդունվելուց հետո երեք աշխատանքային օրվա ընթացքում, տրամադրվում է ոչ հրապարակային ֆոնդի կառավարումն իրականացնող անձին։ Նշված որոշման բողոքարկումը դատարանում չի կասեցնում դրա գործողությունը գործի ողջ դատական քննության ընթացքում:
Վարչական դատավարության օրենսգիրքը նախատեսում է վիճարկման հայցադիմում ներկայացնելու դեպքում վարչական ակտի գործողության կասեցում, միչդեռ նման հոդվածով վարչական ակտի գործողությունը կասեցվելու է, իսկ այն ընդգրկված չէ վարչական դատավարության 83-րդ հոդվածի 1-ին մասով նախատեսված բացառությունների շարքում: Ըստ էության լրացվող 8.4. հոդվածի 5-րդ մասի երկրորդ նախադասությունը ունի դատավարական բնույթ և նախատեսում է, որ վարչական ակտի բողոքարկումը չի կասեցվում դրա գործողությունը, ուստի առաջարկում ենք այն ընդգրկել Վարչական դատավարության համապատասխան հոդվածում:
	Ընդունվել է ի գիտություն:
««Ներդրումային ֆոնդերի մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի նախագծի (այսուհետ՝ Նախագիծ) հիմնական նպատակներից է ոչ հրապարակային ներդրումային ֆոնդերի համար հրապարակային ֆոնդերին համաչափ կարգավորման դաշտ ստեղծելը։ Այդ իսկ պատճառով ոչ հրապարակային ֆոնդերին առնչվող նոր դրույթները առավելագույնս համարժեք են հրապարակային ֆոնդերի համար նախատեսված դրույթներին։
Այսպես՝ գործող օրենքի 59-րդ հոդվածի 11-րդ մասի համաձայն լիցենզիան ուժը կորցրած ճանաչելու մասին Կենտրոնական բանկի որոշման բողոքարկումը դատարանում չի կասեցնում դրա գործողությունը գործի ողջ դատական քննության ընթացքում:



	6. Նախագծի 19-րդ հոդվածի 1-ին մասի 2-րդ կետով նախատեսվում է «Ներդրումային ֆոնդերի մասին» օրենքի 26-րդ հոդվածի 7-րդ մասում 1-ին և 2-րդ նախադասությունները փոխարինել մեկ նախադասությամբ: Իրավական ակտի ինկորպորացման արդյունքում տեխնիկական խնդիրներից խուսափելու նպատակով, ինչպես նաև հաշվի առնելով է «Նորմատիվ իրավական ակտերի մասին» օրենքի 33-րդ հոդվածի պահանջները՝ հայտնում ենք, որ փոփոխություն կատարելու փոխարեն «Ներդրումային ֆոնդերի մասին» 26-րդ հոդվածի 7-րդ մասն անհրաժեշտ է ներկայացնել նոր խմբագրությամբ:
	Ընդունվել է, խմբագրվել է։ 

	7. Նախագծի 20-րդ հոդվածի 1-ին մասի 1-ին կետով նախատեսվում է «Ներդրումային ֆոնդերի մասին» օրենքի 28-րդ հոդվածի 2-րդ մասը լրացնել նոր նախադասությամբ, սակայն հստակ չէ, թե որ նախադասությանը այն պետք է հաջորդի: Վերոնշյալով պայմանավորված անհրաժեշտ է հավելյալ նշում կատարել թե որտեղ է նախատեսվում լրացնել համապատասխան նախադասությունը:
	Ընդունվել է, խմբագրվել է։

	8. Նախագծի 29-րդ հոդվածի 1-ին մասի 1-ին կետում «Օրենքով» բառից առաջ անհրաժեշտ է ավելացնել չակերտներ:
	Չի ընդունվել։ 
Չակերտներն առկա են։ 

	9. ««Արժութային կարգավորման և արժութային վերահսկողության մասին» Հայաստանի Հանրապետության օրենքում լրացում կատարելու մասին» օրենքի նախագծի 1-ին հոդվածով նախատեսվում է կետ ավելացնել «Արժութային կարգավորման և արժութային վերահսկողության մասին» օրենքի Հայասատանի Հանրապետությունում արտարժույթով գործարքների իրականացումը կարագավորող հոդվածում, ըստ որի՝ «Պայմանագրային ներդրումային ֆոնդի փայերը կարող են գնանշվել, և դրանց դիմաց վճարումները կարող են կատարվել արտարժույթով։»:
Վերոնշյալի առնչությամբ անհաժեշտ ենք համարում նշել, որ հիմնավորման մեջ անդրադարձ կատարաված չէ վերոնշյալ լրացմանը: Հիմք ընդունելով «Նորմատիվ իրավական ակտերի մասին» օրենքը՝ անհրաժեշտ է նախատեսել կարգավորման ենթակա ոլորտի կամ խնդրի սահմանումը, առկա իրավիճակը (եթե կիրառելի է), կարգավորման նպատակները, ակնկալվող արդյունքը, ակտի նորմատիվ բնույթի հիմնավորվածությունը: 
Հայաստանի Հանրապետության սահմանադրական դատարանը, 2014 թվականի դեկտեմբերի 2-ի ՍԴՈ–1176 որոշմամբ անդրադառնալով  օրենքների հիմնավորվածությանը, արձանագրել է. «(…) օրենսդրությունն ստատիկ երևույթ չէ, այն կարող է և պետք է ենթարկվի դինամիկ փոփոխության՝ մշտապես կատարելագործվելով տնտեսական զարգացմանը, տեղի ունեցող միջազգային ինտեգրման գործընթացներին, հասարակական հարաբերությունների վերափոխմանն ու մի շարք այլ գործոններին համահունչ։ (…) Միևնույն ժամանակ, սահմանադրական դատարանը կարևորում է օրենսդրական փոփոխությունների գործընթացի կայունությունն ու ներդաշնակությունը, օրենքների փոփոխման հիմնավորվածությունն ու օբյեկտիվ անհրաժեշտությունը, ինչը հնարավորություն է ընձեռում իրավունքի սուբյեկտին իր վարքագիծը համապատասխանեցնել փոփոխվող օրենսդրական նորմերին` թույլ չտալով իրավակիրառ մարմինների կողմից ցուցաբերված սուբյեկտիվիզմի դրսևորում և հայեցողության ընդլայնում»:
Ամփոփելով վերոգրյալը` գտնում ենք, որ «Արժութային կարգավորման և արժութային վերահսկողության մասին» նախագիծն ունի հիմնավորման կարիք:
	Ընդունվել է։ 
[bookmark: _Hlk158816438][bookmark: _Hlk158816458]Հիմնավորման մեջ ներկայացված է փոփոխության հիմնական պատճառը, այն է՝  «Արժութային կարգավորման և արժութային վերահսկողության մասին» օրենքում լրացում կատարելու հետևանքով պայմանագրային ֆոնդերի փայերը կարող են գնանշվել արտարժույթով: Այդպիսի հնարավորություն ներկայումս նախատեսված է ոչ հրապարակային ֆոնդերի համար Կենտրոնական բանկի խորհրդի պաշտոնական պարզաբանմամբ[footnoteRef:1], իսկ օրենքում  ներառելու դեպքում նման հնարավորություն կստեղծվի նաև հրապարակային ֆոնդերի համար, իսկ կարգավորումը կլինի առավել հստակ և տարաբնույթ մեկնաբանություններ չի առաջացնի։  Միաժամանակ Հիմնավորումը լրացվել է հետևյալ կերպ․ [1:  14․12․2022 Կենտրոնական բանկի խորհրդի թիվ 2 պաշտոնական պարզաբանում] 

«Ավելին՝ վերջին տարիների զարգացումների արդյունքում շուկայում սկսել են գործունեություն ծավալել ներդրումային ֆոնդեր, որոնց ներդրումները հիմնականում  արտարժույթով  արտահայտված գործիքներ են։ Նման ֆոնդերի կողմից ՀՀ դրամով արտահայտված փայեր թողարկելու պահանջն անհարկի արտարժութային ռիսկեր է ստեղծում ֆոնդի մասնակիցների համար: Հետևաբար՝ իրականացվող փոփոխությունն արտահայտում է նաև շուկայում տեղի ունեցող զարգացումները։»։ 

	10. «Պետական տուրքի մասին» օրենքի նախագծով նախատեսվում է սահմանել նոր պետական տուրք՝ ոչ հրապարակային ֆոնդի կառավարման գործունեության իրականացման համար: Նախագծի համաձայն օրենքն ուժի մեջ է մտնելու պաշտոնական հրապարակման օրվան հաջորդող տասներորդ օրվանից: 
Այս առումով հարկ ենք համարում նշել որ Նախագծի 45-րդ հոդվածով նախատեսվում է, որ … նախատեսված նորմատիվ իրավական ակտերն ուժի մեջ մտնելու օրվանից 6 ամսվա ընթացքում Հայաստանի Հանրապետության կենտրոնական բանկի կողմից գրանցված ոչ հրապարակային ֆոնդերի կառավարումն իրականացնող անձինք պետք է սույն օրենքի պահանջներին համապատասխան ստանան ոչ հրապարակային ֆոնդի կառավարման թույլտվություն կամ ֆոնդերի կառավարումը փոխանցեն ոչ հրապարակային ֆոնդի կառավարման թույլտվություն կամ ֆոնդի կառավարման լիցենզիա ունեցող այլ անձի, ինչպես նաև իրենց և իրենց կողմից կառավարվող ոչ հրապարակային ֆոնդերի գործունեությունը համապատասխանեցնեն սույն օրենքի պահանջներին: 
Ելնելով վերոգրյալից գտնում ենք, որ «Պետական տուրքի մասին» օրենքի նախագիծն անհրաժեշտ է վերանայել՝ սահմանելով անցումային դրույթներ առ այն, որ պետական տուրք վճարելու պահանջը տարածվում է ոչ հրապարակային ֆոնդերի կառավարումն իրականացնող անձանց վրա Նախագծի 45-րդ հոդվածով սահմանված ժամանակահատվածից հետո:
	Չի ընդունվել։
Նախագծի 45-րդ հոդվածով նախատեսված 6 ամիս ժամանակահատվածը սահմանվել է, որպեսզի գործող ոչ հրապարակային ներդրումային ֆոնդերի կառավարիչներն իրենց գործունեությունը համապատասխանեցնեն փոփոխություններին և, մասնավորապես, դիմեն ոչ հրապարակային ֆոնդի կառավարման թույլտվություն ստանալու համար։ Այդ 6 ամսվա ընթացքում այդ անձինք շարունակելու են իրականացնել ոչ հրապարակային ֆոնդի կառավարման գործունեություն: Հնարավոր է նաև, որ ոչ հրապարակային ֆոնդերի կառավարիչները թույլտվություն ստանան օրենքի ընդունումից հետո կարճ ժամանակում, մինչև 6 ամիսը լրանալը։ Հետևաբար՝ դրանք պետք է վճարեն համապատասխան տուրք, ինչը կրկին սահմանվել է հրապարակային ֆոնդերի հետ համաչափության սկզբունքով։  



